 
PROGRAM MIKROKREDIT AMANAH AMAL, YAYASAN AMAL MALAYSIA

1. Pengenalan

Semenjak berlakunya Tsunami, kebanyakan penduduk di Aceh kehilangan pekerjaan dan sumber pencarian untuk menyara diri sendiri dan keluarga masing-masing. Mereka telah menerima bantuan untuk terus hidup dari pelbagai pihak terutamanya dari NGO dari dalam dan luar negara. Antara bentuk bantuan ialah makanan, pakaian, tempat tinggal, pendidikan dan perubatan. Dalam hal ini, terdapat dua fenomena yang perlu diberikan perhatian yang serius di kalangan umat Islam di seluruh dunia mengenai nasib masyarakat Islam Aceh tersebut. Pertamanya, kebanyakan NGO yang datang membantu masyarakat Islam Aceh ialah merupakan NGO kristian dari seluruh dunia atas alasan misi kemanusian. Namun dari permerhatian yang dilakukan, didapati bahawa mereka mempunyai kepentingan yang tersendiri sehingga menyebabkan pegangan akidah Islamiyah masyarakat Aceh boleh tergugat jika tidak dipantau dengan sewajarnya. Bilangan NGO Islam yang terlibat dalam memberi bantuan amat kecil dan jumlah bantuan mereka juga amat terhad. Antara NGO Islam tersebut ialah Yayasan Amal Malaysia dan Global Peace Mission Malaysia. Fenomena kedua yang perlu dirisaukan ialah bantuan-bantuan yang diterima oleh mangsa Tsunami Aceh itu kebanyakannya berbentuk bantuan jangka pendek yang tidak mampu membawa mereka kepada status berdikari dalam jangka panjang. Mereka tidak mempunyai pekerjaan kerana sumber yang mewujudkan pekerjaan telah musnah akibat Tsunami berkenaan. Dengan mengharapkan bantuan jangka pendek, masyarakat itu tidak akan mampu keluar dari perangkap kemiskinan yang sedang menanti.

Senario di atas jelas menunjukkan bahawa masyarakat Islam Aceh yang mengalami bencana Tsunami tersebut memerlukan bantuan dari saudara mereka sesama Islam dan bentuk bantuan hendaklah yang boleh menjana pekerjaan serta kejayaan jangka panjang.  Maka kertas ini mencadangkan satu dari kaedah bantuan berkenaan iaitu melalui program mikrokredit. Program ini bukan hanya memberi bantuan dalam bentuk modal secara kecil-kecilan tetapi juga memberi bantuan teknikal dan kemahiran supaya penerima bantuan tersebut akhirnya menjadi usahawan yang berjaya. Sebagai contoh, mangsa Tsunami yang kehilangan rumah tidak akan diberi rumah siap dalam program ini. Sebaliknya mereka akan diberi bantuan supaya mereka sendiri akan membina kembali rumah masing-masing disamping membina rumah-rumah orang lain sebagai pembina dan pengusaha binaan. Ini bermakna mereka mempunyai pekerjaan dalam berbagai aktiviti pembinaan, dari menyediakan tapak dan infrastruktur, mengeluarkan bahan binaan separuh siap sehingglah membina berbagai bangunan yang siap seperti rumah, sekolah, masjid, kedai dan sebagainya. Hal yang sama boleh dilakukan dalam aktiviti-aktiviti lain seperti pertanian, perikanan, perniagaan dan pengeluaran. Oleh kerana itu Yayasan Amal Malaysia ingin melaksanakan program yang serupa untuk membantu masyarakat Islam yang memerlukan bantuan seperti mangsa Tsunami di Aceh dan Sri Lanka. Program mikrokredit yang dijalankan oleh yayasan ini boleh dinamakan sebagai Program Amanah Amal Malaysia (PAM) dan penerima bantuan dipanggil “peserta”. 

Program ini berusaha meningkatkan produktiviti dan pendapatan isirumah miskin melalui penyertaan peserta dalam program-program yang berasaskan pembangunan komuniti yang berdaya maju dan mandiri. Untuk tujuan tersebut, PAM akan menyediakan pinjaman secara kecil-kecilan kepada peserta yang terdiri daripada ketua isirumah yang dilanda Tsunami.
2.  Mekanisme Program Amanah Amal Malaysia(PAM)
Program mikrokredit sebenarnya telah dijalankan di beberapa negara di dunia ini sejak beberapa lama dahulu. Contohnya ialah program bantuan golongan miskin oleh Bank Grameen di Bangladesh dan program Amanah Ikhtiar Malaysia (AIM) di Malaysia. Maka disarankan supaya program mikrokredit yang dijalankan melalui PAM untuk mengguna pakai konsep program mikrokredit yang dilaksanakan oleh AIM kerana ianya sudah terbukti berjaya di Malaysia. Hanya beberapa pengubahsuaian kecil sahaja yang mungkin diperlukan setelah mengambil kira keperluan kumpulan sasaran PAM. Konsep-konsep asas dalam program ini termasuklah pengendali program, objektif, pemilihan peserta, pembentukan kumpulan peserta, pinjaman dan kaedah pembayaran balik, bidang kegiatan peserta, bentuk skim pinjaman dan caj perkhidmatan. Butiran secara terperinci konsep-konsep berkenaan dan dokumen-dokumen yang berkaitan boleh  dirangka dan disediakan oleh pegawai atau kumpulan pemegang amanah. 

i) Pengendali Program.

Program Amanah Amal Malaysia mestilah mempunyai dana yang agak besar untuk mencapai objektif-objektifnya. Bagi mendapat dan mengumpul dana yang sedemikian serta melaksanakan program-program mikrokredit, maka satu pasukan pengendali dipelukan. Pengendali tersebut boleh berbentuk satu kumpulan pemegang amanah yang terdiri dari sekurang-kurangnya empat orang individu atau satu pertubuhan tertentu seperti Amanah Amal Malaysia atau Yayasan Amal Malaysia.   

ii) Objektif Program

Objektif utama PAM ialah untuk memberi bantuan kewangan dan latihan kepada golongan miskin tertamanya yang menghadapi bencana alam seperti Tsumani dan sebagainya. Bantuan yang sedikian ditawarkan supaya golongan sasaran itu akhirnya mampu berusaha dan bekerja sendiri untuk menghasilkan pendapatan bagi keperluan nafkah diri dan kelaurga masing-masing. 

iii) Pemilihan peserta

Proses pemilihan peserta yang akan menerima bantuan mikrokredit ini adalah ditunjukkan oleh Carta 1. Pada peringkat awal, PAM akan mengenalpasti ketua isirumah berdasarkan kepada beberapa kriteria khusus seperti sumber pendapatan, saiz keluarga, dan keadaan rumah kediaman. Proses pemilihan ini boleh dibuat melalui tinjauan oleh pegawai PAM atau melalui permohonan yang dibuat oleh pemohon. Mereka yang dianggap layak menerima bantuan akan ditemuduga untuk memastikan masing-masing memang layak dan bersedia untuk mengikut program yang akan diatur berdasarkan kepada bidang kegiatan yang diminati. 

Carta 1:  Aliran Kemasukan Peserta AIM













    



iv) Kumpulan bidang  dan latihan peserta

Mereka yang dipilih sebagai calon peserta akan dikumpulan mengikut bidang masing-masing. Setiap kumpulan akan diwajibkan mengikuti satu kursus yang dianjurkan oleh PAM supaya setiap ahli dalam kumpulan itu memahami konsep program ini dan bersedia untuk menyertainya secara jamaah atau kolektif.  Ahli kumpulan yang bersedia untuk menyertai program akan dipanggil sebagai “peserta” dan diberi pinjaman modal tanpa faedah, tanpa cagaran dan tanpa penjamin, tetapi digantikan dengan konsep tanggungjawab atau jaminan kumpulan.

Peserta PAM dikehendaki membentuk “kumpulan” yang terdiri dari lima orang dalam satu kumpulan, di mana sebaik-baiknya setiap ahli dalam kumpalan tersebut mempunyai kecenderungan dan bidang yang sama. Sebagai contoh, peserta yang berminat dalam kegiatan pembinaan dikumpulkan dalam satu kumpulan dan peserta yang berminat dalam bidang pertanian pula dalam kumpulan yang lain. Setiap ahli dalam satu kumpulan mesti bersedia untuk saling membantu antara satu sama lain dalam memastikan masing-masing mampu membayar kembali pinjaman yang telah diterima. Kumpulan-kumpulan ini digabungkan pula menjadi menjadi “pusat” yang mempunyai tidak lebih dari enam kumpulan (30 orang peserta). Pusat ini menentukan tempat sahabat bertemu dan bermesyuarat setiap minggu dalam usaha mendapat dan membayar pinjaman.

v) Jumlah kredit dan kaedah bayarbalik 

PAM akan memberi pinjaman kepada semua peserta secara berperingkat dan dimulakan dengan amaun yang kecil iaitu RM2000 seorang dan dibayar balik RM100 setiap minggu selama 20 minggu secara berterusan. Selepas pinjaman pertama selesai dibayar kembali oleh semua peserta dalam sesuatu kumpulan, mereka berpeluang untuk mendapat pinjaman seterusnya dengan nilai yang lebih besar. Sekiranya terdapat mana-mana peserta yang menghadapi masalah pembayaran semula, maka peserta-peserta lain perlu membantu demi kebaikan bersama. Pinjaman yang dikeluarkan oleh PAM akan sentiasa diselia oleh pegawainya supaya pinjaman berkenaan benar-benar digunakan dalam projek yang diluluskan dan bayaran dapat dikembalikan mengikut tempohnya. Setiap peserta juga dikehendaki menyimpan RM1 setiap minggu ke dalam “Tabung Kumpulan” yang dipegang oleh pengendali PAM. Apabila semua ahli dalam sesuatu kumpulan itu selesai membayar balik pinjaman masing-masing, maka mereka boleh memohon pinjaman baru dengan jumlah yang lebih besar. Aliran proses pinjaman ini adalah seperti digambarkan oleh Carta 2.
Carta 2:  Aliran Proses Pinjaman PAM

























vi) Bidang kegiatan peserta 

Program disini akan memberi tumpuan kepada projek atau kegiatan yang dapat segera menghasilkan pendapatan. Terdapat beberapa bidang kegiatan yang sesuai dengan keadaan lokasi dan bidang asal pekerjaan mangsa Tsunami. Misalnya nelayan, petani, penternak dan sebagainya. Antara kumpulan sasaran yang boleh dilibatkan pada peringkat  permulaan program ini adalah seperti berikut:

· pembina rumah. Oleh kerana rumah yang kekal merupakan satu keperluan  hidup yang sangat asas,  lebih-lebih lagi selepas musnah kerana Tsunami, maka pembinaan rumah secara gotong royong perlu di bimbing dan diketuai oleh seorang tukang. Maka tukang ini patut diberi upah. Tukang ini lah datangnya daripada peserta. Selain daripada tukang, pembina rumah juga boleh terdiri daripada pengeluar bahan-bahan binaan seperti pembuat batu bata, batu blok atau kayu ukir. Pembiayaan kredit dan latihan teknikal akan diberikan selaras dengan keperluan masing-masing.

· Nelayan.  Modal utama bagi nelayan ialah jala dan bot/perahu. Pada peringkat pertama mungkin kredit diberi untuk pembelian alat penangkapan ikan seperti jala dan bot. Pada peringkat kedua, seperti juga dengan kes pembina rumah, nelayan akan dilatih untuk menjadi pembuat alat-alat penangkapan ikan berkenaan supaya menjadi pengeluar dan pembekal pada masa hadapan.

· Petani.  Keutamaan diberi kapada mereka yang mempunyai tanah sendiri atau berpotensi mendapatkan kemudahan pengunaan tanah dari mana-mana punca. Kredit boleh diberikan untuk membeli benih, baja dan peralatan-peralatan pertanian yang lain. Fokus tanaman ialah tanaman yang segera mengeluarkan hasil seperti sayuran dan buahan bukan daripada pokok kekal.

· Penternak. Pada peringkat awal ternakan yang sesuai dan boleh mengeluarkan hasil yang agak segera ialah ayam dan itik untuk telur dan daging. Kredit mungkin diperlukan untuk membiayai pembinaan reban dan kelengkapan yang berkaitan serta makanan haiwan. 

· Pengusaha lain. Beberapa kategori pengusaha lagi boleh mendapat pembiayaan kredit seperti pekedai runcit, penjaja makanan dan minuman, dan seumpamanya.

vii) Bentuk skim pinjaman 

Sebagai permulaan, PAM boleh menyediakan tiga jenis skim pinjaman iaitu Skim Pinjaman Satu (SP1), Skim Pinjaman Dua (SP2) dan Skim Pinjaman Tiga (SP3). Ciri-ciri asas setiap skim ini adalah dinyatakan dalam Jadual 1 di bawah. Peserta perlu diberikan pinjaman secara bepeingkat, iaitu dimulakan dengan SP1. Sekiranya mereka selesai membayar balik pinjaman bekenaan, baharulah diberikan SP2 dan seterusnya SP3 jika memenuhi syarat kelayakan. 

Jadual 1: Ciri-ciri Asas Skim Pembiayaan Amanah Amal Malaysia

	Skim Pinjaman
	Jumlah Pinjaman

(RM)
	Tempoh Bayar Balik (Bilangan minggu)
	Kelayakan

(Pada tahun 2000)
	Caj Perkhidmatan

	SP1
	2,000

3,000

4,000


	50 

50, 75, 100 

50, 75, 100 

(mengikut pilihan)

 
	Pendapatan di bawah RM200 sebulan .
	RM50 (pengeluaran)

RM5 (setiap kali pembayaran balik)

	SP2
	5,000 

8,000


	50, 75, 100

50, 75, 100

(mengikut pilihan)
	Pendapatan antara RM200 dan RM600 sebulan serta telah selesai SP1 kali ke 2 dengan kumpulan penuh
	RM100 (pengeluaran)

RM5 (setiap kali pembayaran balik)

	SP3
	10,000
	50,100 dan 150 (mengikut pilihan)
	Pendapatan antara RM600 dan RM1,000 serta telah selesai sekali SP2 atau dua kali SP1. 
	RM250 (pengeluaran)

RM5 (setiap kali pembayaran balik)


viii) Caj perkhidmatan 

Program Amanah Amal Malaysia bukan program untuk mencari keuntungan. Ia merupakan program bantuan jangka panjang yang ditawarkan kepada golongan yang memerlukan bantuan kewangan bagi menjana pendapatan. Namun begitu perlaksanan program ini akan melibatkan pelbagai kos pengurusan. Bagi memastikan dana atau kumpulan wang bagi program ini tidak berkurangan akibat kos-kos berkenaan, maka peserta dikehendaki membayar caj perkhidmatan kepada pengendali PAM.  Jumlah caj adalah minimum mengikut skim pinjaman berkenaan seperti mana yang dinyatakan dalam ruang atau kolum terakhir Jadual 1 di atas. Bayaran caj perkhidmatan perlu dibuat semasa peserta menerima pinjaman dan juga semasa setiap kali membuat pembayaran balik. Bayaran caj semasa pengeluaran boleh dibuat secara tunai oleh peserta atau menolaknya dari jumlah pinjaman yang diberi kepada mereka.

3. Penutup

Projek mikrokredit hanya terlibat dalam projek-projek yang boleh menghasilkan pendapatan. Oleh itu Program Amanah Amal Malaysia (PAM) adalah sebagai salah satu cabang kegiatan dan institusi dalam Yayasan Amal Malaysia yang perlu mengkhusus dalam bidangnya seperti yang dinyatakan di atas. PAM harus dibezakan dengan bantuan sukarela seperti bantuan makanan dan penyediaan pendidikan, pakaian dan pembinaan rumah percuma kepada mangsa Tsunami. Misalnya, bantuan memberi perumahan  dibiayai oleh tabung Yayasan Amal Malaysia sedangan bantuan pinjaman kepada pembuat rumah dibiayai oleh tabung atau dana PAM. Dengan perkataan lain, PAM dan Yayasan Amal Malaysia perlu mempunyai dana masing-masing secara terpisah, walaupun pihak perlaksana yang terlibat adalah terdiri dari pasukan yang sama. 

Masuk Pusat Sedia Ada atau Tubuh Pusat Baru

